
Annotatsiya. Ushbu tezisda investitsion faollik mexanizmining nazariy asoslari va uning asosiy tarkibiy elementlari tahlil 
qilingan. Investitsion qarorlarning shakllanishida iqtisodiy manfaat, resurslar, institutsional muhit, bozor omillari va infratuz-
ilmaning o‘rni yoritilgan. Shuningdek, investitsion faollik mexanizmining motivatsion, resurs, institutsional, bozor, transfor-
matsion va natijaviy bloklari o‘rtasidagi o‘zaro bog‘liqlik asoslangan. Tadqiqot yakunida investitsion faollik mexanizmining 
mualliflik ta’rifi taklif etilgan hamda uni takomillashtirishda resurs, natijaviy va institutsional muvozanatni ta’minlash zarurligi 
asoslab berilgan.

Kalit so‘zlar: investitsion faollik, investitsion mexanizm, investitsion resurslar, iqtisodiy manfaat, institutsional muhit, inves-
titsion qaror, moliya bozori, infratuzilma, kapital, investitsiya muhiti.

Abstract. This thesis examines the theoretical foundations of the investment activity mechanism and its main structural 
elements. It highlights the role of economic interests, resources, the institutional environment, market factors, and infra-
structure in shaping investment decisions. The interrelationship among the motivational, resource, institutional, market, 
transformational, and result-oriented components of the investment activity mechanism is also substantiated. Based on the 
research findings, an author’s definition of the investment activity mechanism is proposed, and the importance of ensuring 
resource, performance, and institutional balance in improving this mechanism is justified.

Keywords: investment activity, investment mechanism, investment resources, economic interest, institutional environ-
ment, investment decision, financial market, infrastructure, capital, investment climate.

Аннотация. В данной работе рассмотрены теоретические основы механизма инвестиционной активности и его 
основные структурные элементы. Раскрыта роль экономических интересов, ресурсов, институциональной среды, 
рыночных факторов и инфраструктуры в формировании инвестиционных решений. Также обоснована взаимосвязь 
мотивационного, ресурсного, институционального, рыночного, трансформационного и результативного 
блоков механизма инвестиционной активности. По итогам исследования предложено авторское определение 
механизма инвестиционной активности и обоснована необходимость обеспечения ресурсного, результативного и 
институционального баланса при его совершенствовании.

Ключевые слова: инвестиционная активность, инвестиционный механизм, инвестиционные ресурсы, 
экономический интерес, институциональная среда, инвестиционное решение, финансовый рынок, инфраструктура, 
капитал, инвестиционный климат.

K I R I S H
Investitsion faollik mexanizmining nazariy asoslari turli iqtisodiy maktablarda turlicha elementlar orqali 

ifodalangan. J. M. Keyns investitsiya qarorlarida kapitalning chegaraviy samaradorligi, foiz stavkasi va kutilmalarni 
markaziy omil sifatida ajratgan bo‘lsa, D. Jorgenson kapitaldan foydalanish qiymati va maqbul kapital zaxirasi 
o‘rtasidagi bog‘liqlikni formallashtirgan. J. Tobin moliya bozoridagi baholar bilan real investitsiya o‘rtasidagi 
bog‘liqlik mexanizmini, D. Nort esa institutlar va transaksion xarajatlarning iqtisodiy qarorlarga ta’sirini asoslagan. 

 Ushbu keltirilgan talqinlarni umumlashtirish investitsion faollik mexanizmining bir vaqtning o‘zida motivatsion, 
resurs, institutsional, bozor, transformatsion va natijaviy bloklardan tashkil topishini ko‘rsatadi. Bizning 
fikrimizcha, mazkur bloklardan birining yetarli darajada rivojlanmaganligi mexanizmning umumiy natijaviyligiga 
ta’sir ko‘rsatishi mumkin. Moliyaviy resurslar yetarli bo‘lgan sharoitda ham mulk huquqi kafolatlarining 
yetarli darajada shakllanmaganligi yoki yuqori noaniqlik investitsiya qarorini kechiktirishi mumkin; aksincha, 
institutsional muhit barqaror bo‘lsa-da, uzoq muddatli resurslar taqchilligi investitsion talabning real kapitalga 
aylanishini cheklaydi.

Investitsion faollik mexanizmining birinchi tarkibiy elementi iqtisodiy manfaat va investitsion motivatsiyadir. 
Investor kapitalni joylashtirishda kutilayotgan daromad, risk, likvidlik, vaqt omili va muqobil imkoniyatlarni qiyoslaydi. 
Shu sababli investitsion faollikning boshlang‘ich nuqtasi resursning o‘zi emas, balki resurs egasining uni joriy 

iste’moldan yoki boshqa aktivdan investitsiyaga qayta taqsimlashga undovchi iqtisodiy manfaatidir. Bu nuqtai 
nazar Fisherning vaqtlararo tanlovi va Keynsning kutilmalar konsepsiyasi bilan nazariy jihatdan uyg‘unlashadi. 

IHTTning investitsiya siyosatiga oid bozor tamoyillari yondashuvida investitsiya muhitini shakllantiruvchi 
sohalar investitsiya siyosati va rag‘batlantirish bilan cheklanmay, raqobat, savdo, soliq, korporativ boshqaruv, 
moliya, infratuzilma, inson resurslari, mas’uliyatli biznes yuritish va davlat boshqaruvini ham qamrab oladi. Bu 
yondashuv investitsion faollikning tarkibiy elementlari o‘zaro bog‘langan ekotizim xususiyatiga ega ekanini ko‘rsatadi. 

Jahon banki investitsiya muhitini firmalarning unumli investitsiya kiritish, ish o‘rinlari yaratish va kengayish 
imkoniyatlari hamda rag‘batlariga ta’sir etuvchi sharoitlar sifatida talqin qiladi; samarali infratuzilma, sudlar 
va moliya bozorlari investitsiya muhitining muhim elementlari sifatida ko‘rsatiladi. B-READY metodologiyasi 
 esa biznes muhitini tartibga solish asoslari, davlat xizmatlari va operatsion samaradorlik ustunlari bo‘yicha baholaydi. 

 Mazkur qarashlardan kelib chiqib, institutsional muhitni investitsion mexanizm bilan uzviy bog‘liq tarkibiy 
element sifatida qabul qilish maqsadga muvofiq. Bizning fikrimizcha, institutlar investitsion resurslar samarasini 
kuchaytiruvchi «institutsional multiplikator» vazifasini bajaradi: bir xil kapital hajmi yuqori huquqiy aniqlik va past 
transaksion xarajatlar sharoitida tezroq va unumliroq investitsiya natijasiga aylanadi.

Investitsion faollik mexanizmida subyektlararo iqtisodiy munosabatlar alohida ahamiyat kasb etadi. Uy 
xo‘jaliklari jamg‘arma va mehnat resurslarini, korxonalar investitsion talab va ishlab chiqarish qarorlarini, moliya 
institutlari resurslarni qayta taqsimlash va riskni baholashni, davlat institutlari qoidalar va jamoat infratuzilmasini, 
xorijiy investorlar esa kapital, texnologiya va tashqi bozor aloqalarini ta’minlaydi. Ularning manfaatlari ayrim 
holatlarda o‘zaro farqlanishi mumkin; shu sababli mexanizmning vazifasi manfaatlarni institutsional va bozor 
vositalari orqali muvofiqlashtirishdan iborat.

Bizningcha, investitsion faollik mexanizmini takomillashtirishda uchta muvozanat ta’minlanishi lozim: 
jamg‘arma va investitsion talab o‘rtasida resurs muvozanati, xususiy qaytim va ijtimoiy qaytim o‘rtasida natijaviy 
muvozanat, davlatning muvofiqlashtiruvchi roli va bozor subyektlarining mustaqil investitsion qarori o‘rtasida 
institutsional muvozanat. Ushbu muvozanatlarning yetarli darajada ta’minlanmasligi resurslardan foydalanish 
imkoniyatlarining cheklanishi, kapital taqsimoti samaradorligining pasayishi yoki xususiy investitsiyalar 
faolligining susayishiga olib kelishi mumkin. Investitsion mexanizmning tarkibiy elementlari o‘rtasidagi bog‘liqlik 
chiziqli emas. Infratuzilma yaxshilanishi kapitalning chegaraviy unumdorligini oshirib, xususiy investitsiyani 
rag‘batlantirishi; xususiy investitsiya o‘sishi bandlik va daromadni ko‘paytirib, jamg‘armalar bazasini kengaytirishi; 
jamg‘armalarning o‘sishi moliya institutlari orqali yangi investitsiya resurslarini shakllantirishi mumkin. 

1-rasm. Investitsion faollik mexanizmining tarkibiy-mantiqiy modeli1

X U L O S A  V A  T A K L I F L A R
Umuman, tadqiqot doirasida ko‘rib chiqilgan nazariy yondashuvlar tahlili asosida investitsion faollik 

mexanizmining quyidagi mualliflik ta’rifini berishimiz mumkin: investitsion faollik mexanizmi — iqtisodiyot 
subyektlarining investitsion manfaatlari va kutilmalarini resurslarni safarbar qilish, institutsional muvofiqlashtirish, 
bozor signallari asosida taqsimlash va kapitallashtirish jarayonlari orqali iqtisodiy hamda ijtimoiy natijaga 
aylantiruvchi, natijalarni esa yangi jamg‘arma va qayta investitsiya qarorlari orqali takror ishlab chiqaruvchi ko‘p 
darajali iqtisodiy munosabatlar tizimidir.

1	  Manba: muallif ishlanmasi.

